XX зууны Монгол улсын түүхэнд тохиолдсон эмгэнэлт үйл явдал.

         “Лхүмбийн хэрэг”-ээс эхлэн, 1937 оны их баривчилгаар үргэлжилсэн аймшигт хэлмэгдүүлэлт Монголын нийгмийн бүх давхаргыг хамарч, нам төр, цэргийн  удирдах зүтгэлтэн, тайж ноёд, лам нар, жирийн иргэд олноор өртсөн юм. Монголд үй олноор  хэлмэгдүүлэх үйл ажиллагааг зохион байгуулахад тухайн үеийн ЗХУ-ын ДХАК, түүний Монголд ажиллаж байсан  зөвлөхүүд гол үүрэг гүйцэтгэсэн билээ. 1930-1950-иад он хүртэл улс төрийн хэрэгт бүгд 35 744 хүн шийтгэгджээ.
         Улс төрийн хэлмэгдүүлэлтийн уршгаар БНМАУ-ын хууль тогтоох дээд байгууллага Улсын Бага Хурал, эрх баригч МАХН болон МАХЦ-ийн удирдах байгууллага хэвийн үйл ажиллагаа явуулах бүрэлдэхүүнгүй болтлоо хядлагад өртөж, Монгол оронд улс төрийн авторитари, тоталитари дэглэм хуваарьгүй ноёрхох болсон юм. Хэлмэгдүүлэлтээр: 1.Бүтээгч хүчин болон боловсон хүчин хомсдсон (30 000), а/ ажиллах хүчин (Намын улс төрийн ажилчид, аж үйлдвэрийн боловсон хүчин, лам нарыг гар үйлдвэрт шилжих шилжилт буурсан), б/ цэргийн боловсон хүчин (зэвсэгт хүчний анги нэгтгэлийн бэлтгэгдсэн мэргэжилтнүүд багассан), 2.Эдийн засаг (Үйлдвэрлэх хүчнийг хөгжүүлэх ажилчдын хүчин буурсан нь дотоодын нийт бүтээгдэхүүний тоог бууруулсан. Эдийн засгийг сэргээсэн хэрэгжилтэнд хэлмэгдүүлэлт саад болж, цаашид хөгжих явц удааширсан), 3.Нөхөн үржихүйн хувьд (хүн ам цөөнтэй оронд эл хохирол нь их тоо юм) хүн амын бүтцэд ихээхэн хохирол учирсан билээ.
          Монгол оронд хорь гаруй жил үргэлжилсэн улс төрийн хэлмэгдүүлэлт нь ЗХУ-д явагдсан хилсдүүлэлтийн нөлөө тусгал байв. Хууль ёсыг ноцтойгоор зөрчиж, хомроголон баривчлах, зохиомол хэрэг бүрдүүлэх, шүүх, прокурорын хяналтыг үл хэрэгсэх, мөрдөн байцаалтад эрүү шүүлт хэрэглэх, хүний амь насыг хилсээр бүрэлгэх зэрэг бусармаг үйлдэл дурдан буй жилүүдэд ихээхэн гаарсан юм. (Д.Эрдэнэбат)

